
Fl-isem tal-Missier u tal-Iben u tal-Ispirtu s-Santu. Ammen. 

 

O Lejl tas-skiet, Lejl tal-Milied, 

Lejl Għażiż, Lejl Qaddis. 

Dawlet is-sema l-kewkba li ddiet, 

ħabbret li l-Fidwa tal-bniedem inbdiet: 

Kristu huwa mħabba bla qies. 

 

Xi ġmiel ta’ lejl, għeżież ħuti! Xi ġmiel ta’ kant! Xi ġmiel ta’ nies intom 

hawnhekk miġbura u tant eluf oħra madwar id-dinja! Inħoss qalbi trid ittir bil-

ferħ hekk kif nibdew nippreparaw għall-Milied sa mill-bidu tal-Avvent. Żmien 

għażiż u qaddis li jwassal għal dan il-Lejl tant kbir. L-istorja tal-Milied saħħret 

tant nies u għadha tolqot kbar u żgħar anki fi żmienna. Laqtet ferm fost l-oħrajn 

lil Franġisku ta’ Assisi li bħal-lum 800 sena ilu fi Greccio, post li kien ifakkru 

fil-Palestina, għamel l-ewwel presepju ħaj biex ifisser lin-nies sempliċi l-ġrajja 

misterjuża u kbira tat-Twelid ta’ Ġesù. Kont qed naħseb bejni u bejn ruħi: Tgħid 

kieku llum fil-presepju San Franġisk kien idaħħal djar imwaqqgħa, suldati, 

bombi u nies imbikkija? Kemm tbatija kien hemm fi żmien Ġesù u kemm 

tbatija għad hawn illum fid-dinja! 

 

Lejl li jnissi? 

Nitlobkom maħfra li bdejt din il-prietka tal-lejla bid-dwejjaq tal-gwerer. Naf li 

bħal-lejla ġejtu hawn biex tiċċelebraw it-twelid ta’ Ġesù. Iżda din il-festa, din il-

lejla mhux tnessina trid, imma tfakkarna li minkejja dak kollu li jiġri madwarna, 

Kristu jagħti sens lil kull ġrajja. Għalhekk illejla mhux innessikom irrid, iżda 



nfakkarkom… Nixtieq infakkarkom li ġo qalbkom għandkom tant persuni li 

tħobbu. Ġo qalbkom għandkom ukoll affarijiet li mhumiex sejrin sew. Hawn 

min għandu l-mard. Hawn min għandu diffikultajiet fil-familja. Hawn min jaf li 

qed jagħmel ħażin u ma jistax iqum. Hawn min iħossu waħdu. Hawn min 

weġġgħu xi ħadd u ma jistax jinħeles mir-rabja u d-dwejjaq. 

 

Dan kollu jfakkarni fil-lejl tal-Milied; iva, dak il-lejl mudlam, dak il-lejl kiesaħ, 

dak il-lejl mimli nkwiet. Għax il-kewkba tal-Milied setgħet tidher biss fid-dlam. 

Id-dawl tal-anġlu lir-ragħajja seta’ jidher biss fis-satra tal-lejl. Is-sħana tal-baqra 

u l-ħmara, u iktar u iktar is-sħana tal-imħabba ta’ Marija u Ġużeppi, setgħu 

jinħassu għax kienet il-kesħa. Iva, kien hemm dlam u kesħa kbira. Erodi 

mbeżża’. Sidien il-lukandi bla wisa’ għall-foqra. Mexxejja tat-Tempju li qatgħu 

qalbhom li se jiġi l-Messija. U kien f’dan il-post u f’dan il-lejl li Ġesù jitwieled. 

 

It-talb 

Ħuti għeżież, Ġesù twieled biex jurina li hu qribna. Twieled biex jurina li aħna 

nistgħu nkellmuh, nistgħu nitolbuh. Kemm naqas it-talb mid-djar tagħna! 

Kemm naqas it-talb mill-knejjes tagħna. Donna bdejna naħsbu li waħedna 

kapaċi nkampaw. M’għandniex bżonn ta’ Alla! U mat-talb naqset il-

komunikazzjoni bejnietna. La nitkellmu ma’ Alla u lanqas bejnietna. Kif se 

nifhmu kemm iħobbna Alla jekk ngħaddu ġurnata anqas biss inkellmuh? Kif se 

nħossuh qrib jekk bħal sid il-lukanda m’għandniex spazju għalih f’ħajjitna? Kif 

se tiggwida lil uliedek biex jagħżlu l-vokazzjoni tagħhom? Kif se titgħallem 

tħobb aħjar? Illejla nixtieq inħeġġiġkom tibdew xi ħaġa sabiħa fi djarkom. 

Agħmlu rokna tat-talb. Poġġu fiha Bibbja u xi xbieha sabiħa li tfakkarkom 

f’Ġesù, f’Marija u fil-qaddisin… u ta’ kuljum inġabru għal ftit minuti itolbu 

flimkien. Tibżgħux tibdew. Għeżież koppji, tistħux minn xulxin. Itolbu għal 

xulxin quddiem xulxin. Itolbu flimkien quddiem it-tfal u mat-tfal. 

 



Il-maħfra 

Fl-għar ta’ Betlehem mhuwiex il-bniedem li jagħti r-rigali lil Ġesù, iżda hu 

Kristu nnifsu li hu r-rigal, Kristu hu l-imħabba bla qies. U min jitgħallem 

jikkomunika miegħu bit-talb jirċievi l-ikbar rigal: il-maħfra. Fl-istorja tal-

Milied, Kristu ħafer saħansitra lil Sid il-lukanda, ħafer lil Erodi, ħafer lil dawk li 

ma marrux iżuruh. Iżda tgħid nies bħal Erodi laqgħuha l-maħfra ta’ Ġesù? Anki 

llum Ġesù lest li jaħfer. Iżda jien u int qed nilqgħuha l-maħfra? Kemm ilna ma 

nqerru? M’ilnix iltqajt ma’ persuna u qaltli: “Jien m’għandix xi nqerr”. Forsi 

vera m’għandhiex xi tqerr, iżda ħafna drabi jiġri li tant ma nkunux 

nikkomunikaw ma’ xulxin u ma’ Alla li lanqas nindunaw li nkunu żbaljajna. U 

nibqgħu għaddejjin xhur u snin bla ma nitolbu maħfra lil xulxin u bla ma 

nagħmlu qrara tajba. Kultant tant nidraw fl-iżbalji tagħna li l-ħażin nibdew 

ngħidulu tajjeb. U kultant inħallu lix-xitan jikkmandana ma nqerrux u nġibu 

ħafna skużi: ‘Jien se mmur għand bniedem ieħor inqerr? Jien nistħi! Jien inqerr 

mal-kurċifiss!’. Dawn kollha tentazzjonijiet li jtellfuna r-rigal ta’ Betlem. 

 

Allura bir-raġun illum nifirħu. Alla għadu jrid jitkellem magħna, Alla-magħna. 

Alla għadu jrid li mill-faqar tagħna joħroġ is-sbuħija. Kristu jrid ifejjaqna bil-

maħfra tiegħu. U għalhekk ħalluni naqsam il-ferħ ta’ dan il-lejl magħkom 

b’erba’ versi ħerġin mill-qalb: 

 

Ġesù twieled bambin ċkejken, 

bin Ġużeppi u Marija, 

l-anġli kollha ħarġu jxandru 

kollhom ferħ f’dinja mifdija. 

 

Kif qatt tista’ qalbna tifraħ 

jekk madwarna għawġ, biki, ilfiq, 

stejjer koroh, ġlied u dmija, 



anqas f’djarna ma nsibu kwiet? 

 

Imm’Int għalhekk fil-faqar ġejt 

f’lejl kiesaħ u f’għar imneżża’, 

biex min f’qalbu jħoss id-dwejjaq 

jaf li fejnek ħadd mhu mbeżża’. 

 

Ġew it-tajba, ġew il-ħżiena, 

ġew il-maġi u ġew ir-ragħajja, 

kulħadd joffri milli għandu 

għarkupptejh ħdejn Sid il-ħajja. 

 

X’ma nifraħx, o Bambin ċkejken, 

xħin tal-Milied jersaq iż-żmien, 

u kulħadd presepju jżejjen 

b’siġra ħelwa b’dwal u lwien! 

 

Iżda mhux kulħadd hu bħali, 

hawn min qalbu mweġġgħa wisq, 

hawn min waħdu jkollu joqgħod, 

hawn min tilef imħabba u riżq. 

 

Hawn min ħdejn marid fis-sodda 

ser iqatta’ dal-Milied, 

hawn min jixtieq illi kieku 

ġo familtu jieqaf il-ġlied. 

 

Hawn min f’ħabs se jgħaddi għomru, 

hawn min żbalja u le maħfur, 



hawn min safa f’qalbu mkisser, 

hawn min fl-inkwiet moħħu jdur. 

 

Iżda dan hu lejl ta’ tama 

għal kull bniedem ta’ did-dinja, 

għaliex Alla li sar bniedem, 

minn zokk niexef joħroġ rimja. 

 

Għalhekk ifraħ, int li tisma’, 

mhux biss bl-ikel u r-rigali: 

l-ikbar Rigal li rat id-dinja 

ġie jitgħabba bl-għelt u l-għali. 

 

Grazzi, grazzi, Bambin tiegħi, 

għax għar twelidek mingħajr bieb – 

ħalli llejla kulħadd jidħol, 

sew jekk għedewwa, sew jekk ħbieb. 

 

Hawn se nieqaf bl-għanja tiegħi 

u nħallik torqod ftit ħin, 

mhux għax int xi darba torqod: 

int Alla bniedem mal-bnedmin! 

 

Viva Ġesù Bambin! 


